
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за семејството (“Службен весник на Република Македонија” бр. 80/1992 год. , 9/1996 год., 38/04 год., 33/06год., 84/08 год., 67/10 и 156/10 год.) се уредуваат бракот и семејството, одредени облици на заштита на семејството, семејното насилство, издржувањето, постапките пред судовите во брачните и семејните спорови и постапките за изрекување на привремени мерки за заштита од семејно насилство. 
Во Законот се вградени одредбите од Европската конвенција за остварување на правата на децата, која во својата основа тргнува од унапредување на правата и заштитата на најдобрите интереси на децата со давање на можност тие да ги остваруваат правата, посебно во постапките од семејните односи во кои се засегнати нивните интереси. Истовремено, извршено е и усогласување со одредбите од Европската конвенција за посвојување на деца, чија цел е усогласување на начелата според кои би се раководело посвојувањето меѓу земјите потписнички.

Сегашните измени и дополнувања на Законот за семејството се резултат на практичнта примена на направените измени и дополнувања на Законот за семејството, со кои се вградија измени во делот на посвојувањето, со цел обезбедување на транспарентност во постапката на посвојување, се воведе избор на посвоител по електронски пат, се воспостави единствена електронска евиденција на можни посвоители и можни посвоеници и се формира Комисија за избор на посвоител по електронски пат. Практичната примена на Законот во изминатиот период покажа одредени слабости и недоследности во примената на донесените измени, што ја наметна и потребата од донесување на нови измени и дополнувања на Законот за семејството.
II. ЦЕЛИ, НАЧЕЛА И ОСНОВНИ РЕШЕНИЈА 

Со цел да се отстранат покажаните слабости и недоследности во примената на донесените решенија во измените и дополнувањата на Законот за семејството, со кои се воведе избор на посвоител по електронски пат, се наметна потребата од донесување на нови измени и дополнувања на Законот за семејството.
Законот чие донесување се предлага, се заснова на истите начела на кои е заснован и досегашниот Закон.

Предложените измени и дополнувања на Законот за семејството ги содржат следниве решенија:

-  утврдување на рокови во постапката што се води пред центрите за социјална работа, до уписот  на посвоителите и посвоениците во  регистарот на можни посвоители и посвоеници и глоби за непочитување на роковите;

-  формирање на Комисија за оцена  на здравствената состојба на децата без родители и родителска грижа; и
-  воспоставување на единствена листа на најсоодветни посвоители за територијата на Република Македонија, односно   избор на посвоител по електронски пат,  при што нема да се земе во предвид местото на живеење на посвоителот и посвоеникот.

III.ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

   Законот чие донесување се предлага, повлекува обврска за обезбедување на дополнителни финансиски средства за негово спроведување во висина од 240.000 денари, кои се обезбедени во Буџетот за 2012 година. Овие финансиски средства се наменети за надградба на постојниот софтвер за избор на посвоител по електронски пат. Истовремено, потребно е да се спроведе едукација и обуки на стручните тимови во центрите за социјална работа, кои ќе работат на проблемот на посвојувањето.  За таа цел, ќе се одржат 4  дводевни едукативни работилници на регионално ниво,  во кои ке бидат вклучени  сите  тимови од центрите за социјална работа во Република Македонија  кои работат со проблемот на посвојувањето, Комисијата за засновање на посвојување, Комисијата за  оцена на здравствената состојба на малолетните деца без родители и родителска грижа, и други стручни лица од различни институции. Финасиските средства за едукацијата и обуките  се обезбедени од УНИЦЕФ.    

IV.ПРОЦЕНКА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНОТО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

   Законот предизвикува фискални  импликациичие во висина од 240.000 денари, кои се обезбедени во Буџетот за 2012 година. Спроведувањето на законот, непредвидува материјални обврски за одделни субјекти.

V. СКРАТЕНА ПОСТАПКА ЗА ДОНЕСУВАЊЕ НА ЗАКОНОТ ЗА 
ИЗМЕНУВАЊЕ И ДОПОЛНУВАЊЕ НА ЗАКОНОТ ЗА СЕМЕЈСТВОТО                          

Со оглед на тоа дека не се работи за сложен и обемен закон, согласно со член 170  од Деловникот на Собранието на Република Македонија  („Службен весник на РМ„ бр.91/08, ), овој закон се предлага да биде донесен по скратена постапка.  

ПРЕДЛОГ
на
Закон за изменување и дополнување на Законот за семејството
Член 1
   Во Законот за семејството (“Службен весник на Република Македонија” бр. 80/92, 9/96, 38/04, 33/06, 84/08, 67/10 и 156/10), во член 97-а по ставот 4 се додава нов став 5 кој гласи:

“Член на Комисијата не може да биде лице кое работи на посвојувањето во центaр за социјална работа. ” 

Во ставот 5  кој станува став 6 по зборот “години”  се додаваат зборовите “со право на повторен избор за уште еден мандат” 
Ставовите 6, 7, 8, 9 и 10 стануваат ставови 7, 8, 9 ,10 и 11.  
Член 2
Во член 99 во ставот 4 по зборот “Комисијата”  се става точка, а зборовите до крајот на реченицата се бришат.
Член 3 
Во член 103 во ставот 3 зборовите “повеќе од ” се бришат.
Ставот 4 се менува и гласи: 
“ Не е потребна согласност ниту од родител, за дете кое една година е сместено во институција или друго семејство и кој не пројавил интерес за детето. ”
Ставот 5 се менува и гласи: 
“Центарот за социјална работа, во рокот утврден во став 4 на овој член, е должен на секои два месеца, најмалку три пати писмено да  го повика родителот и да му укаже на последиците  доколку не ја преземе грижата за детето, за што составува записник. ”
Член 4
Во член 104 во ставот 3 по зборот “година,, се додаваат зборовите ”од денот на издавањето,,.

Член 5

Во член 104-а ставот 2 се менува и гласи:

“Во случаите кога подносителот на барањето е странски државјанин, Комисијата врши проверка на документите и откако ќе констатира дека се исполнети условите  од член 104 став 2 од овој закон врши упис во регистарот на можни посвоители. ” 

По ставот 2 се додава нов став 3 кој гласи:

“Во случаите од став 2 на овој член, Комисијата го определува центарот за социјална работа кој ќе постапува по барањето. ”
Ставот 3 станува став 4.  

Член  6
Во член 104-б во ставот 1 зборовите“најмалку четири месеца, но не повеќе од шест месеци ” се заменуваат со зборовите “во период од четири месеци ”.

 
Ставот 4 се брише.
Член  7
Во член 104-г по зборовите “на овој закон ” се додаваат зборовите ” во рок од 15 дена ”.
Член 8
           Во член 104-д во ставот 1 по зборовите “утврдени со овој закон ” се став точка, а зборовите до крајот на реченицата се бришат.

По ставот 1 се додава нов став 2 кој гласи: 
“Ако Комисијата утврди недостатоци, го доставува предметот до надлежниот центар за социјална работа и го задолжува, во рок од пет дена да ги отстрани недостатоците и предметот да го врати на Комисијата. ”
Ставот 2 станува став 3.
Во ставот 3 кој станува став 4 бројот “2” се заменува со бројот “1”. 

Член 9
Во член 104-ѓ во ставот 2 по зборот “Комисијата” се додаваат зборовите “во рок од 5 дена од давањето на согласноста за посвојување на лицата од член 103 став 1 и 2”, а зборовите до крајот на реченицата се бришат. 
По ставот 2 се додаваат  два нови става 3 и 4 кои гласат:

“Комисијата по добивањето на предлогот од став 2 на овој член, гo доставува извештајот за здравствената состојба за детето до Комисијата за оценка на здравствената состојба на децата без родители и родителска грижа, која е должна во рок од 15 дена да достави наод и мислење за здравствената состојба  на детето.

Комисијата е должна во рок од 30 дена од денот на приемот на работите од ставот 3 на овој член да изврши упис во регистарот на можни посвоеници. ”   

Ставот 3 се брише.
Ставот 4 станува став 5.

Во ставот 5 кој станува став 6 бројот “4 ” се заменува со бројот “5 ”. 

Член 10
Во член 104-е по ставот 1 се додаваат 3 нови става 2, 3 и 4 кои гласат:

“Министерот за труд и социјална политика, на предлог на Министерот за здравство, со решение формира Комисија за оцена на здравствената состојба на децата без родители и родителска грижа.
Комисијата од став 2 на овој член е составена од 6 члена и тоа педијатри и дефектолози.  
Комисијата за оценка на здравствената состојба на децата без родители и родителска грижа, е должна покрај утврдувањето на здравствената состојба на децата, по барање на Комисијата, да врши и проверка на здравствената состојба, врз основа на медицинска документација и преглед на детето и во рокот утврден во член 104-ѓ став 3 да ја извести Комисијата. ”
Член 11
Во член 104-з  во ставот 2 втората реченица се брише.

Член 12
Во член  104-ѕ ставот 1 се менува и гласи:

“По внесувањето на податоците за можниот посвоеник во Програмата, Комисијата на првата наредна седница врши избор на најсоодветен посвоител по електронски пат од првите три можни посвоители од листата на Програмата. ”
Ставот 3 се менува и гласи:
“За извршениот избор од став 1 на овој член, Комисијата го известува центарот за социјална работа кој е старател на детето и во зависност од местото на живеење на избраниот посвоител, ќе побара старателството за одредено дете да го врши центарот за социјална работа од каде е избраниот посвоител, со што престануваат сите права и обврски на центарот за социјална работа под чие старателство било детето. ”
Член 13
Во член 104-и по ставот 2 се додава нов став 3 кој гласи:
“Пред започнување на периодот на сместување на детето во семејството на посвоителите, Комисијата може, на барање на избраните посвоители да ги упати до Комисијата за оценка на здравствената состојба на децата без родители и родителска грижа, заради запознавање со здравствената состојба на детето. ”
Ставовите 3, 4 и 5 стануваат ставови 4, 5, и 6.
Во ставот 6 кој станува став 7 бројот “3 ” се заменува со  бројот “4 ”,  а бројот “4 ” се заменува со бројот “5 ”.
Ставот 7 станува став 8.
 Во ставот 8 кој станува став 9 бројот “3 ” се заменува со бројот “4 ”. 
Ставовите 9 и 10 стануваат ставови 10 и 11.
Член 14
Во член 104-ј во ставот 1 по зборот “сместување” се додаваат зборовите “во рок од пет денa ”.

Во ставот 2 зборовите “или да предложи други посвоители” се заменуваат со зборовите “во рок од 30 дена да направи нов избор на посвоители ”. 
Член 15
Во член 279-з по ставот 3 се додаваат 3 нови става 4, 5 и 6 кои гласат:

“Глоба во износ од 1000 до 1500 евра во денарска противвредност, ќе се изрече за прекршок на овластеното службено лице во центарот за социјална работа што нема да постапи согласно со рокот предвиден од членот 104-г, 104-д  став 2 и член  104-ѓ став 2  на овој закон. 
Глоба во износ од 3000 до 5000 евра во денарска противвредност, ќе се изрече за прекршок и на правно лице што нема да постапи согласно со обврските од членот 104-г, 104-д  став 2 и член  104-ѓ став 2 на овој закон.  
Глоба во износ од 1500 до 2000 евра во денарска противвредност, ќе се изрече за прекршок и на одговорното лице во правното лице што нема да постапи согласно со обврските од членот 104-г, 104-д  став 2 и член  104-ѓ став 2 на овој закон. ”
Член 16
Се овластува Законодавно-правната комисија на Собранието на Република Македонија, да утврди пречистен текст на Законот за семејството.

Член 17

Овој закон влегува во сила осмиот ден од денот на објавувањето во ”Службен весник на Република Македонија”. 
О Б Р А З Л О Ж Е Н И Е

НА ПРЕДЛОГОТ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА СЕМЕЈСВОТО

I.ОЦЕНКА НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОНОТ ЗА ИЗМЕНУВАЊЕ И ДОПОЛНИВАЊЕ НА ЗАКОНОТ ЗА СЕМЕЈСТВОТО

Новиот начин на избор на посвоител кој се предлага,  се заснова на истите услови и критериуми за избор на посвоител како и досегашните, но истиот ќе овозможи сите подносители на барања за посвојување на дете да бидат подеднакво третирани и од сите аспекти. 

Со предложените измени и дополнувања на Законот, се доуредува составот и мандатот на Комисијата за засновање на посвојување и се утврдуваат рокови на постапување на надлежните органи.
Од аспект на здравствената состојба на децата, во досегашната пракса се утврди дека за одредени деца нецелосно се утврдува психо-физичката состојба на детето и врз таа основа и на можните посвоители им се даваат недоволно информации, со што одредени деца остануваат непосвоени, бидејќи се водат како деца со ризик  или пак истите се посвојуваат од страна на странски државјани. За надминување на ваквата состојба, се предлага формирање на Лекарска комисија составена од  лекари педијатри и дефектолози,  кои ќе ја утврдуваат и ќе вршат контрола на здравствената состојба на децата кои ќе бидат дадени на посвојување, и ке изготвуваат наод и мислење за здравствената состојба, врз основа на кој ќе се врши упис во регистарот на можни посвоеници. Оваа лекарска комисија ќе има значајна улога, бидејки непосредно на идните родители ќе им ја објаснува здравствената состојба на децата што ќе сакаат да ги посвојат, ќе им укаже на можните ризици и последици,  како  и за начинот на нивното надминување. Истата ќе  има влијание за намалување на можноста за неуспешни адаптации и ќе го зголеми бројот на посвоители кои се подготвени да прифатат деца со одредени ризици или нарушувања на здравствената состојба. 

Промените во апликацијата се согласно сегашните измени и дополнувања на Законот, а ќе ги изработи фирмата ,,СИМТ,, која ја изработи и апликацијата. 

Апликацијата за посвојување го опфаќа процесот на посвојување на деца од моментот на запишување на децата и посвоителите во соодветните регистри до моментот на засновање на посвојувањето.

Апликацијата овозможува водење на единствена електронска евиденција на можни посвоители и можни посвоеници и овозможува креирање на единствена листа на потенцијални посвоители на територијата на Република Македонија за конкретно дете, согласно со критериумите за избор на најсоодветен посвоител, утврдени во постојниот  правилник. Изборот на најсоодветен посвоител по електронски пат го прави Комисијата за засновање на посвојување, од трите можни посвоители кои се први на единствената листа од Програмата.

Корисници на Апликацијата се центрите за социјална работа, Комисијата и МТСП. Сите тие имаат различен пристап кон податоците, зависно од корисникот и овластувањата кои ги имаат.  

Во Апликацијата се внесуваат податоци за посвоителите и посвоениците, согласно со Правилникот за поблиските критериуми и начинот на избор на посвоител по електронски пат. Првично се врши избор на посвоители кои се македонски државјани и живеат на територијата на Р.Македонија. Откако ќе се утврди дека на територијата на Р. Македонија за тоа дете нема заинтересирани посвоители, ќе може да се отвори Програмата за избор на посвоител по електронски пат за странски подносители на барања. 

          II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ 


Со оглед на тоа што предложените решенија за изменување и дополнување на Законот за семејството се однесуваат на подобрување на спроведувањето на Законот, решенијата содржани во одредбите се меѓусебно поврзани и се однесуваат на иста правна работа.


III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА


Во овие измени на Законот се внесени одредбите кои ќе овозможат подобра реализација на апликацијата. Поблиските критериуми и начинот на избор на посвоители  по електронски пат, се утврдени во Правилникот за поблиските критериуми и начинот на избор на посвоители  по електронски пат,

Во членот 1 се утврдува кој не може да биде член на Комисијата за засновање на посвојување и се дава право на повторен избор за само уште еден мандат на членовите на Комисијата.
Во членот 2 е утврдена надлежноста на Комисијата во постапувањата кога како посвоители се јавуваат лица кои се странски државјани.

Во членот 3 е направено подобрување на текстот на одредбите од членот 103 на Законот, во кој е утврдено кога не е потребна согласност од родителот за посвојување на дете, кое е сместено во институција една година и за кое родителот не пројавил интерес.

Во членот 4 се допрецизира рокот на важност на документите.

Во член 5 е доуредена постапката за упис на странски државјани во Регистарот на можни посвоители. 

Во член 6 е намален рокот на следење на потенцијалните посвоители кои се македонски државјани.
Во член 7 е утврден рокот во кој постапува центарот за социјална работа, односно рокот во кој центарот го доставува предлогот за упис во Регистарот на можни посвоители.
Во член 8 е направено подобрување на текстот и е утврден рокот во кој центарот за социјална работа е должен да ги отстрани недостатоците.
Во членот 9 е утврден рокот во кој центарот за социјална работа е должен да достави предлог за упис на детето во Регистарот на можни посвоеници. Утврдена е и обврската на Комисијата за засновање на посвојување, по приемот на предлогот за упис на детето во Регистарот на посвоеници, списите да ги достави до Комисијата за оцена на здравствената состојба на децата, како и рокот во кој истата е должна да направи наод и мислење, кое го доставува до Комисијата. 
 Во членот 10 е утврден бројот и составот на Комисијата за оцена на здравствената состојба на децата, како и обврската на барање на Комисијата, да врши и проверка на здравствената состојба на децата. Оваа комисија е составена од 6 члена-лекари педијатри и дефектолози. 
Во член 11 е извршено прилагодување на текстот на одредбата кон предложените измени на Законот.
Во член 12  е утврдено правото и обврската на Комисијата, на првата наредна седница од внесот на податоците за детето во Програмата, да направи електронски избор на најсоодветен посвоител, од првите три можни посвоители од единствената листа на Програмата. 
 Во член 13 е дадена можност, Комисијата  избраните посвоители, пред да отпочне сместувањето на детето во нивното семејство, да ги упатат  до Лекарската комисија заради запознавање со здравствената состојба на детето кое го посвојуваат. 
Во член 14 направено е подобрување на текстот и е даден рок во кој центарот за социјална работа е должен да го достави извештајот за сместувањето на детето и да даде  мислењето за посвојување на детето од конкретните посвоители.
Во членовите 15 и 16 се утврдени глобите и овластувањата на Законодавно-правната комисија на Собранието на Република Македонија да утврди пречистен текст на Законот за семејството.
          IV. ПРИЧИНИ ЗА ПРЕДЛАГАЊЕ НА ОДРЕДБИ КОИ ИМААТ ПОВРАТНО ДЕЈСТВО

Т Е К С Т

НА ОДРЕДБИТЕ ОД ЗАКОНОТ КОИ СЕ ИЗМЕНУВААТ И ДОПОЛНУВААТ

Член 97-а

Комисијата е составена од 15 члена именувани од министерот за труд и социјална политика. 

Комисијата од ставот 1 на овој член, работи во состав од пет члена кои се избираат на денот на одржувањето на секоја седница по електронски пат од сите членови на Комисијата.

Член на Комисијата може да биде лице кое има високо образование и работно искуство од најмалку пет години во областа. 

Комисијата во својот состав мора да има: правник, педагог, психолог и социјален работник, кои работното искуство го стекнале во областа. 

Мандатот на членовите на Комисијата е две години. 

Конститутивната седница на Комисијата ја свикува министерот за труд и социјална политика. 

Претседателот на Комисијата се избира од членовите на Комисијата по електронски пат на денот на одржувањето на секоја седница. 

Комисијата работи самостојно и одлуките ги донесува едногласно. 

Комисијата донесува деловник за работа. 

Комисијата за својата работа секои три месеца го известува, а секоја година поднесува извештај за својата работа до министерот за труд и социјална политика.  

Член 99
Посвоител, по правило, може да биде само државјанин на Република Македонија. 

По исклучок од став 1 на овој член како посвоител може да се јави и лице кое е странски државјанин. 

Во случаите од ставот 2 на овој член потребно е да се прибават извадоци од законот што се однесува на посвојувањето на земјата на посвоителите и други информации и докази за да се обезбедат најмалку еднакви или подобри услови за животот и развојот на детето.

Посвојувањето од лицето од став 2 на овој член се заснова со согласност на Комисијата, а по предлог на центарот за социјална работа. 

Согласноста од ставот 4 на овој член ќе се издаде само ако детето не може да биде посвоено на територијата на Република Македонија

Член 103
За посвојување е потребна согласност на обата родители на посвоеникот, односно на неговиот старател, како и на посвоеникот ако е постар од дванаесет години. 

Доколку родителот е малолетен, покрај неговата согласност се зема и согласност на законскиот застапник.

Не е потребна согласност на родител на кој му е одземена деловната способност или му е одземено вршењето на родителското право или на родител на кој повеќе од една година не му се знае престојувалиштето. 

Не е потребна согласност ниту од родител на дете кое е сместено во институција или друго семејство подолго од една година и кој не пројавил интерес за детето.

Центарот за социјална работа, во рокот утврден во став 4 на овој член, е должен на секои два месеца, а најмалку три пати да го повика родителот да ја преземе грижата за детето.

Не е потребна согласност ниту од посвоеникот кој до посвојувањето живеел во семејството на посвоителот пред наполнувањето на дванаесетгодишна возраст. 

Не е потребна согласност од лицето кое мајката го посочила како родител на детето родено надвор од брак кој во рок од три месеци по раѓањето на детето не покренал постапка за признавање на тоа дете или за утврдување на татковство во однос на тоа дете. 

Член 104
Лицето кое сака да посвои поднесува барање до Комисијата. 

Кон барањето од став 1 на овој член се приложуваат документите определени со правилникот за водење на евиденција на посвоените лица и за определување на документи за посвојувањето, кој го донесува министерот за труд и социјална политика. 

Важноста на документите од ставот 2 на овој член е една година.  

Ако лицето од ставот 1 на овој член, сака да посвои дете во странство, согласноста за тоа ја дава Комисијата, по предлог на центарот за социјална работа врз основа на процената за подобноста на посвоителот и за мотивите за посвојувањето, согласно со членовите 104-б и 104-в од овој закон.

Член 104-а

По приемот на барањето со документите, Комисијата врши проверка на документите и откако ќе констатира дека се исполнети условите од членот 104 став 2 на овој закон копија од барањето, заедно со копија од целокупниот предмет, во рок од 30 дена од денот на приемот на барањето ги доставува до центарот за социјална работа, надлежен според местото на живеење на подносителите на барањето.  

Во случаите кога подносителот на барањето е странски државјанин, Комисијата го определува центарот за социјална работа кој ќе постапува по барањето.

Комисијата ако од извршената процена на документите утврди дека не се исполнети условите од членот 102 на овој закон, ќе донесе решение со кое ќе го одбие барањето.   

Член 104-б

Центарот за социјална работа до кого е препратено барањето врши процена за подобноста на посвоителите и за мотивите на посвојувањето, преку континуирано следење на потенцијалните посвоители, најмалку четири месеца, но не повеќе од шест месеци и врз основа на наодот и мислењето на стручниот тим изготвува предлог за упис во регистарот на можни посвоители.  

Кога како подносител на барањето се јавува брачниот другар на родителот на детето, периодот на континуирано следење е два месеца.

Кога како подносители на барањето се јавуваат лицата од членовите 100-б и 101-а на овој закон, покрај работите утврдени во ставот 1 на овој член, центарот за социјална работа е должен да ги утврди и причините и оправданоста на ваквото посвојување.

Во случаите од членот 104-а став 3 на овој закон центарот за социјална работа до кого е препратено барањето, врз основа на документите, изготвува наод и мислење на стручниот тим и дава предлог за упис во регистарот на можни посвоители.

Член 104-г

Центарот за социјална работа по извршувањето на работите од членот 104-б на овој закон, сите списи заедно со наодот и мислењето на стручниот тим и поединечните наоди и мислења на стручните работници со предлогот за упис во регистарот на можни посвоители ги доставува до Комисијата.  

Член 104-д

Комисијата во рок од 30 дена, но не повеќе од 60 дена, од денот на приемот на работите од членот 104-г на овој закон, донесува одлука и врши упис во регистарот на можни посвоители доколку се исполнети условите утврдени со овој закон или ќе го врати предметот на доработка и ќе определи рок во кој надлежниот центар за социјална работа е должен да постапи и да ги отстрани недостатоците ако таа тоа сама не го стори.  

Комисијата ќе донесе решение за бришење од регистарот на можни посвоители: по засновање на посвојување, ако настане некој од условите утврдени во членот 102 од овој закон, ако подносителот на барањето го повлече барањето, во случај на склучување на брак или престанок на бракот и поради смрт на посвоителот.  

Центарот за социјална работа, во рок од три дена од денот на приемот на решението од став 2 на овој член, врши архивирање на податоците за посвоителот во Програмата за избор на најсоодветен посвоител по електронски пат (во натамошниот текст:Програмата).

Член 104-ѓ

Центарот за социјална работа ги следи малолетните лица без родители и родителска грижа и дава предлог за упис во регистарот на можни посвоеници, кој го доставува до Комисијата.  

Предлог од ставот 1 на овој член, заедно со наодот и мислењето од стручниот тим и поединечните наоди и мислења на стручните работници, центарот за социјална работа ги доставува до Комисијата, која е должна во рок од 30 дена од денот на приемот на работите од ставот 1 на овој член да изврши упис во регистарот на можни посвоеници.   

Центарот за социјална работа по запишување на детето во регистарот на можни посвоеници, може да даде согласност старателството за одредено дете да го врши друг центар за социјална работа. Со давање на согласноста престануваат сите права и обврски на центарот за социјална работа кој ја дал согласноста.

Комисијата ќе донесе решение за бришење од регистарот на можни посвоеници: по засновање на посвојувањето, доколку родителот ја повлече согласноста од членот 107 на овој закон, поради полнолетство и поради смрт на посвоеникот.  

Центарот за социјална работа, во рок од три дена од денот на приемот на работите од ставот 4 на овoј член, врши архивирање на податоците за детето во Програмата.

Член 104-е

Министерот за труд и социјална политика со акт ја пропишува формата, содржината и начинот на водење на регистрите на можни посвоители и можни посвоеници.  

Член 104-з

Комисијата примерок од одлуката и извадок од регистрите од членовите 104-г и 104-ѓ на овој закон заедно со копија од целокупната документација веднаш ги доставува до надлежниот центар за социјална работа, а подносителот на барањето го известува за извршениот упис.   

Центарот за социјална работа во рок од три дена по приемот на работите од ставот 1 на овој член, врши внесување на податоците во Програмата. Податоците внесени во Програмата кои се однесуваат на личното име на посвоителот, согласно со Програмата, при изборот на најсоодветен посвоител од првите пет можни посвоители, се јавуваат како шифра.

Ако настанат промени во условите за засновање на посвојување, подносителот на барањето е должен во рок од седум дена од настанувањето на промената за тоа да го извести центарот за социјална работа со доставување на соодветен доказ.

Центарот за социјална работа по добивање на работите од ставот 3 на овој член, во рок од 24 часа врши внесување на промената во Програмата и веднаш за тоа ја известува Комисијата и и го препраќа оригиналот на документот врз основа на кој е извршена промената.

Внесување на податоци во Програмата вршат службени лица на центарот за социјална работа овластени од лицето кое раководи со центарот за социјална работа и истите одговараат за веродостојноста на внесените податоци.

Внесување на податоци на корисниците на услугите (центри за социјална работа) или нивно архивирање, како и внесување или промени на податоците врз основа на кои се определува материјалната состојба на посвоителот во Програмата го врши администраторот во Министерството за труд и социјална политика и истиот одговара за веродостојноста на внесените податоци.

Член 104-ѕ

Центарот за социјална работа по приемот на работите од членот 104-з на овој закон, врши избор на најсоодветен посвоител по електронски пат и ја известува Комисијата за првите пет можни посвоители од листата на Програмата.

По исклучок од ставот 1 на овој член, кога како посвоители се јавуваат лицата од членовите 100-б, 100-в и 101-а на овој закон, центарот за социјална работа е должен до Комисијата да достави предлог за сместување на детето во семејството на можниот посвоител заедно со утврдените причини и оправданоста на ваквото посвојување.

Комисијата по приемот на работите од ставот 1 на овој член врз основа на документите и од податоците во Програмата врши избор на најсоодветен посвоител. Комисијата е обврзана да даде образложение за направениот избор.

Во случаите од ставот 2 на овој член, Комисијата не врши избор на посвоител.

Министерот за труд и социјална политика го пропишува начинот на избор на посвоител по електронски пат. 

Член 104-и

Комисијата по извршените работи од членот 104-ѕ на овој закон донесува решение за сместување на детето во семејството на посвоители и веднаш го доставува до центарот за социјална работа, надлежен според местото на живеење на можните посвоители.

Во решението од ставот 1 на овој член, при потполно посвојување се внесуваат датумот на раѓање на детето и податоци од кои не може да се открие идентитетот на родителите на детето.

Сместувањето на детето од ставот 1 на овој член не може да биде пократко од два месеца, ни подолго од три месеца.

Доколку посвоител е брачниот другар на родителот на детето, сместувањето на детето од ставот 1 на овој член не може да биде пократко од еден месец, ниту подолго од два месеца.

Доколку детето е сместено во семејство на посвоители кои се странски државјани и кои не живеат на територијата на Република Македонија, семејството кај кое е сместено дете, е должно половина од периодот на сместување на детето да го поминат на територијата на Република Македонија.

По исклучок, доколку се посвојува дете постаро од три години, сместувањето на детето во смејството на посвоителите, може да биде и подолго од периодот утврден во ставовите 3 и 4 на овој член, но не подолго од шест месеца.

Центарот за социјална работа е должен континуирано да го следи сместувањето на детето и секој месец да доставува извештај до Комисијата.

Комисијата може во рокот утврден во ставот 3 на овој член, секогаш кога ќе оцени за потребнo да изврши проверка на семејството каде што е сместено детето.  

За времетраењето на сместувањето на детето во семејството на посвоителите, доколку е на возраст до седум месеца, посвоителот има право на породилно отсуство на товар на Фондот за здравствено осигурување на Македонија.

Доколку во смејството на посвоителите е сместено дете постаро од седум месеца, посвоителот има право на платено отсуство на товар на работодавачот за времетраењето на сместувањето.

Член 104-ј

Центарот за социјална работа по истекот на периодот на сместување, изготвува извештај за сместувањето и дава мислење детето да се посвои од конкретни посвоители и истиот го доставува до Комисијата заради засновање на посвојување.

Комисијата доколку од увидот во списите оцени дека предлогот на центарот за социјална работа не е во интерес на детето, истиот може да го одбие или предметот да го врати за дополнување на постапката или да предложи други посвоители.

Комисијата во рок од 30 дена од денот на приемот на работите од ставот 1 на овој член, донесува решение за засновање на посвојување.
Член 279-з

Глоба во износ од 500 до 1000 евра во денарска противвредност ќе се изрече за прекршок на физичко лице што нема да постапи согласно со обврските од членот 94-г став 3 на овој закон.

Глоба во износ од 3000 до 5000 евра во денарска противвредност ќе се изрече за прекршок и на правно лице што нема да постапи согласно со обврските од членот 94-г став 3 на овој закон.

Глоба во износ од 500 до 1000 евра во денарска противвредност ќе се изрече за прекршок и на одговорното лице во правното лице од ставот 2 на овој член.

